
«Хусусий боғчага ҳамшира 
керак эмасми?» сарлавҳали 
мақола билан танишиб чиқ-
дик. Биз мақолада келти-
рилган фикр-мулоҳазаларни 
мамнуният билан қабул қи-
ламиз.

Мактабгача таъ-
лим муассасалари, хусусан, 
 нодавлат мактабгача таъ-
лим муассасаларида ҳам бо-
лаларнинг саломатлиги учун 
масъул шахслар фаолият 
юритиши лозимлиги ҳақи-
даги фикрларга хайрихоҳмиз.

Мактабгача таълим ва-
зирлиги бу борада та-
шаббус кўрсатса, 
Соғлиқни сақлаш 
вазирлиги ўз вако-

лати доирасида барча 
ишларни амалга оши-
ришга тайёр.

Шу фурсатда 
ўрта тиббиёт хо-
димлари учун қў-
шимча иш ўринлари 
яратилиши билан 
бир қаторда, кела-
жак ёш авлодлари-
миз саломатлиги 
ҳам ишончли қўл-
ларга топширилиши 
таъминланади.

Ўзбекистон касаба уюшмалари Федерацияси нашри • Газета 1991 йил 21 мартдан чиқа бошлаган

Юрт тараққиёти йўлида бирлашайлик!

Мен «Асакабанк» АЖнинг 
Фарғона филиалида 22 йилдан 
буён мутахассис бўлиб ишлаб ке-
лардим. Яқинда иш жараёнида 
меҳнатга оид ҳуқуқларим бу-
зилди. Шундан сўнг Ўзбекистон 
касаба уюшмалари Федерация-
сининг Фарғона вилояти кенга-
шига амалий ёрдам сўраб муро-
жаат қилдим. Кенгаш раисининг 
қўллаб-қувватлаши билан ўз соҳа-
сининг мутахассислари  менинг 
ишимни қонун доирасида кўриб 
чиқиб, фуқаролик ишлари бўйи-
 ча Фарғона туманлараро судига 
даъво ариза киритишди.

Суд менинг ишим бўйича иш 
берувчи томонидан меҳнат қонун-
чилиги  талаблари қўпол равишда 
бузилган деб топди. Натижада суд 

иш берувчидан менинг фойдамга 
иш ҳақига қўшимча устама, банк 
тизимида ишлаган иш стажим 
учун қўшимча тўлов ҳамда маъ-
навий зарар учун жами 129 млн. 
876 минг сўм ундириб, бузилган 
ҳуқуқларимни тиклади.

Ўзбекистон касаба уюшма-
лари Федерациясининг Фарғона 
вилояти кенгаши мутасаддила-
рига ўз миннатдорлигимни бил-
дираман. Фуқароларнинг муро-
жаатларини ўз вақтида қонун 
доирасида кўриб чиқиб, адо-
лат қарор топишида  жонбозлик 
кўрсатаётган соҳа вакиллари ҳа-
миша соғ- омон бўлишсин!

Наргизахон ШОКИРОВА
Фарғона шаҳри

Хусусан, улар музей ва зиёратгоҳларга саёҳатга олиб 
борилиб, театр ва турли тадбирларга таклиф этилмоқда.

Яшнобод туманидаги «Аёллар дафтари»га ки-
ритилган эҳтиёжманд хотин-қизлар учун Зангиота 
 зиёратгоҳи ва Сузук ота мажмуасига саёҳат ҳам шу 
мақсадда ташкил этилди.

Онахонларнинг дуоси билан йўлга тушган ав-
тобус манзилга етгунига қадар аёлларнинг одоб-
ахлоқи, маънавиятига оид суҳбатлар ўтказилиб, 
куй-қўшиқлар янгради. Зиёратгоҳга боргач эса яхши 
ниятлар қилинди. 

Шунингдек, туманда ишсиз хотин-қизлар учун 
меҳнат ярмаркалари ташкил этиш, уйда ётиб қол-
ган, шифохоналарда даволанаётган аёллар, нуро-
ний онахонлар ҳамда ногиронлиги бор, боқувчи-
сини йўқотган ва оғир турмуш шароитида яшаётган 
хотин-қизларнинг ҳолидан хабар олиш, маиший му-
аммоларини ҳал этишга кўмаклашиш каби хайрли 
ишлар ҳам изчил давом эттирилмоқда.

Сайёра ҚОДИРОВА,
Яшнобод тумани «Бешариқ» маҳалла

 фуқаролар йиғини хотин-қизлар фаоли

Қашқадарё
вилояти

ФАРРОШНИНГ ҲАМ 
ҲИМОЯЧИСИ БОР

Ҳуқуқ

Ғузор туманидаги 28-ўрта умумий таълим мак-
табида узоқ йиллардан буён фаррошлик қилиб 
келган Назокат Бойматова пенсия ёшига етгани 
учун унга энг кам иш ҳақи миқдорида пен-
сия белгиланди. Иш берувчи эса унинг ишини 
ярим ставкага туширишга қарор қилди...

Бойматованинг оилавий шароити оғир, бутун рўзғор 
сарф-харажатлари унинг маоши ва пенсиясига қараб ту-
рарди. Аҳволи танг бўлган ходима касаба уюшмасига 
мурожаат қилди. Вазиятни ўрганган Таълим ва фан хо-
димлари касаба уюшмаси Ғузор тумани кенгаши раиси 
Эшпарда Ниёзов мактаб директори номига тақдимнома 
киритди. Шундан кейин Бойматованинг иш ставкаси тў-
лиқлигича қоладиган бўлди.

19-умумий ўрта таълим мактаби фарроши Айша 
Эшонқулова эса июнь ойидаги меҳнат таътили пули ҳамда 
июль ойи маошини ололмаётганини билдириб, туман кен-
гашидан ёрдам сўради. Касаба уюшма аралашуви билан 
ходиманинг пуллари ундирилди. 

Албатта, бу каби мисоллар кўп. Энг асосийси, ходим-
ларнинг ҳуқуқ ва манфаатлари тўла ифода этилиб, улар-
нинг розилигига эришилмоқда.

Акмал АБДИЕВ
«ISHONCH» 

қОдИРИйдАН 
БОШлАБ
БОй АдАБИй 
МеРОСИНГИзНИ 
ғАРБГА тАНИтЯпМИз

Марк РИз:

Тошкент
шаҳриМиннатдорлик

«Ishonch»га жавоб берадилар…

«Аёллар дафтари»га киритилган хотин-қиз-
ларга ёрдам кўрсатиш ҳақида гап кетганида, 
биз кўпинча берилаётган моддий ёрдам-
ларга кўпроқ тўхталамиз. Аммо эътибор қил-
сак, бугунги кунда маҳалладаги эҳтиёжманд 
аёлларнинг ижтимоий фаоллиги ва маъна-
виятини ошириш борасида ҳам қатор тад-
бирлар амалга оширилмоқда.

МАЪНАВИЙ
КЎМАК

Фарғона
вилояти

КАСАБА УЮШМАЛАРИГА 

РАҲМАТ!

Ота ва ўғил суҳбати асосида ҳаётий памфлет

ХУСУСИй БОғЧАГА ҲАМШИРА 
КеРАК,ФАҚАТ...

«Ishonch» газетасининг 2022 йил 25 октябрдаги сонида 
«Хусусий боғчага ҳамшира керак эмасми?» 

сарлавҳали мақола эълон қилинган эди. 
Унга Соғлиқни сақлаш вазирлиги қуйидагича

 муносабат билдирди:

Соғлиқни сақлаш вазирининг
биринчи ўринбосари               А.Иноятов

«Эс-х,уш бўлмаса,
мажлис  к,илинг...»

Мазкур мажлисда Ўзбе-
кистон касаба уюшмалари 
Федерацияси раиси, Касаба 
уюшмалари Умумконфеде-
рацияси вице-президенти 
 Қудратилла Рафиқов ҳам он-
лайн тарзда иштирок этди.

Йиғилишни Касаба уюш-
малари Умумконфедерацияси 
Бош котиби Aндрей Бельяни-
нов олиб борди. 

Касаба уюшмалари Умум-
конфедерацияси Ижроия қў-
митаси кенгаш ваколатига ки-
рувчи бир қатор масалаларни 
олдиндан кўриб чиқди ҳамда 
уларни кенгашнинг навбат-
даги йиғилишига киритишга 
қарор қилди. 

Шундан сўнг «Энг кам иш 
ҳақи – яшаш минимумидан 
паст бўлмаган даражада» Ка-
саба уюшмалари Умумконфе-
дерацияси бирдамлик кам-
паниясининг бориши тўғри-
сида»ги масала юзасидан 
маъруза тинг ланди. 

Касаба уюшмалари Умум-
конфедерацияси Ижроия қў-
митаси минтақанинг мус-
тақил давлатлари касаба 
уюшмалари 2022 йилдаги 

кампания  ни геосиёсий кес-
кинликлар ҳамда иқтисоди-
ётдаги трансформацион жа-
раёнлар кучайган, инфляция 
сезиларли даражада ортган 
бир  шароитда амалга ошир-
ганини таъкидлади. Бундай 
шароитда ишчилар учун энг 
кам маош (энг кам иш ҳақи) 
катта аҳамиятга эга бўлиб, 
бутун иш ҳақи тизимининг 
ишлаши учун давлат кафо-
лати бўлиб хизмат қилга-
нини алоҳида эътироф этди.

Шунингдек, амалга оши-
рилган тизимли чора-тад-
бирлар натижасида мин-
тақанинг аксарият давлатла-
рида бирдамлик кампанияси 
мақсадларига эришилгани 
таъкид ланди. Касаба уюшма-
лари ўтган йиллардаги ижо-
бий жараёнларни сақлаб 
қолишга, қайсидир соҳа-
ларда сезиларли ютуқларга 
эришишга муваффақ бўлди. 
Инф ляция шароитида ишчи-
лар учун энг кам маош (энг 
кам иш ҳақи) кўп ҳолларда 
оширилди, бир қатор дав-
латларда бу бир неча бор 
амалга оширилди. 

Касаба уюшмалари Умум-
конфедерацияси Ижроия қў-
митаси минтақа мамлакатла-
рида энг кам иш ҳақи паст-
лигича қолаётганини, уни 
тубдан ошириш муаммоси 
ҳал этилмаганини таъкид-
лади.

Касаба уюшмалари Умум-
конфедерацияси Ижроия қў-
митаси касаба уюшмалари-
нинг «Энг кам иш ҳақи – яшаш 
минимумидан паст бўлмаган 
даражада» бирдамлик кампа-
ниясини давом эттиришга қа-
рор қилди.

Ижроия қўмита 2022 йил-
нинг 11 ойи давомида Касаба 
уюшмалари Умумконфедера-
циясига аъзо ташкилотлардан 
бадаллар тушуми тўғрисидаги 
маълумотларни тинглади.

Касаба уюшмалари Умум-
конфедерацияси Ижроия қў-
митаси Молия комиссияси-
нинг таркиби тасдиқланди.

Йиғилишда Ижроия қў-
мита ваколатига кирувчи 
бош  қа бир қатор масалалар 
ҳам кўриб чиқилди.

 Ўз мухбиримиз

Халқаро анжуман

КАСАБА УЮШМАЛАРИ 
УМУМКОНФЕДЕРАЦИЯСИ 

ИЖРОИЯ ҚЎМИТАСИ ЙИҒИЛИШИ
Шу йилнинг 29 ноябрь куни Москвадаги Меҳнат саройида 

Касаба уюшмалари Умумконфедерацияси мажлиси бўлиб ўтди.

Янги таҳрирдаги Меҳнат кодексидаги 
асосий ўзгаришлардан бири шун-
даки, унга кўра асосан йиллик асо-
сий меҳнат таътили давомийлигининг 
энг кам муддати йигирма бир кален-
дарь куни этиб белгиланди ва халқаро 
стандартга мувофиқлаштирилди. 
Ҳолбуки, илгари йиллик асосий таъ-
тил муддати ўн беш иш кунини таш-
кил этар эди. 

Яна бир муҳим жиҳат, янги тартибга асо-
сан, агар дам олиш куни ишланмайдиган 
байрам кунига тўғри келиб қолган тақ-

дирда, у байрамдан кейинги иш кунига кўчи-
рилади.

Ўзбекистон касаба уюшмалари Федера-
циясининг Фарғона вилояти кенгаши томо-
нидан янги таҳрирдаги Меҳнат кодексининг 
мазмун-моҳияти ва аҳамиятига бағишланган 
семинарда Меҳнат кодексига киритилган ўз-
гаришлар ҳақида батафсил маълумотлар бе-
рилди. Видеоконференцалоқа шаклида ўтган 
семинарда вилоят кенгаши аппарати ходим-
лари, тармоқ касаба уюшмалари раҳбарлари 
ва ходимлари ҳамда тармоқ касаба уюшма-
лари раҳбарлари иштирок этди.

Унда Ўзбекистон касаба уюшмалари Феде-
рациясининг Фарғона вилояти кенгаши раиси 
Эркинжон Нуралиев ҳамда раис ўринбосари 
Орзигул Қозихонова янги таҳрирдаги Меҳнат 
кодексининг мазмун-моҳияти ва аҳамиятига, 
ундаги қўшимча имтиёз ва имкониятларга ба-
тафсил тўхталишди.

Таъкидланганидек, сўнгги йилларда мамла-
катимизда меҳнат муносабатларига нисбатан 
янгича ёндашувлар юзага келди. Шу жиҳатдан 
янги Меҳнат кодекси лойиҳаси ишлаб чиқилди 
ва бу жараёнда 10 тадан ортиқ халқаро таш-
килот, жумладан, Халқаро меҳнат ташкилоти-
нинг қатор конвенциялари, 60 дан зиёд давлат 
тажрибаси ўрганилди.

Янги кодексда ходим ва иш берувчининг 
ҳуқуқ ҳамда мажбуриятлари жаҳон стандарт-
ларига тўлиқ мослаштирган ҳолда белгилаб 
берилгани қайд этилди.

Жамшид ЭРГАШЕВ
«ISHONCH» 

Жорий йилда Вазирлар 
Маҳкамаси ҳузуридаги Қа-
тағон қурбонлари хотираси 
давлат музейи ташкил 
этилганига 20 йил тўлади. 

Шу муносабат билан 
уюштирилган тадбирда 
Ватан истиқлоли, халқи-

мизнинг озодлиги ва эркинлиги, 
келажак авлодларнинг тинч ва 
фаровон ҳаётини таъминлаш йў-
лида мардона кураш олиб бо-
риб азиз жонларини фидо қил-
ган, мустабид тузум даврида қа-
тағон қилинган аждодларимиз 
хотирасини абадийлаштириш, 
уларнинг фаолияти ва меросини 
ўрганиш ҳамда тарғиб этиш бо-
расида бир қатор ишлар амалга 
оширилгани эътироф этилди. Шу 

йиллар мобайнида музейга бир 
миллионга яқин киши ташриф 
буюргани, музей илмий жамоа-
сининг тадқиқотлари натижа-

сида 55 та монография, 35 та 
илмий мақолалар тўплами, 5 та 
ўқув қўлланмаси, 850 тадан зиёд 
илмий мақола чоп қилингани, 
музей томонидан 2009 йилдан 
буён нашр этилиб, жорий йилда 
10-китоби дунё юзини кўр-
ган «Тарихнинг номаълум саҳи-
фалари» тўплами тилга олиб 
ўтилди. 

Тадбирда ЎзФА бирлашган 
касаба уюшма қўмитаси раиси 
Шерзод Жўраев музей ходимла-
рини муҳим сана билан қутлаб, 
фаол ходимларга эсдалик совға-
лари топширди.

Тожиддин НАСРИДДИНОВ,
Вазирлар Маҳкамаси ҳузуридаги 

Қатағон қурбонлари хотираси 
давлат музейи касаба уюшма 

қўмитаси раиси

Янгиариқ тумани тиббиёт 
бирлашмасида Соғлиқни 
сақлаш ходимлари касаба 
уюшмаси Республика кен-
гашининг Хоразм вилоя-
 ти бўйича меҳнат инс-
пекторлари томонидан 
меҳнат қонунчилигига 
риоя этилиши ҳамда тар-
моқ келишуви ва жамоа 
шартномалари бандлари 
бажарилиши юзасидан 
ўрганиш ўтказилди. 

Ўрганишда бирлашмада Соғ-
лиқни сақлаш вазирлиги 
ҳамда Соғлиқни сақлаш хо-

димлари касаба уюшмаси Рес-
публика кенгаши ўртасида 2019-
2021 йилларга тузилган тармоқ 
келишуви ижроси тўла таъмин-
ланмаётгани аниқланди. Ху-
сусан, тармоқ келишувининг 
4.15-бандида соғлиқни сақлаш 

муассасаларида ходимларнинг 
навбатчилик вақтидаги кечки 
соат 18:00 дан 22:00 гача бўл-

ган давридаги иш вақти «кечки 
вақт» ёки «кечки смена» дея 
баҳоланиши ва бу вақтда иш-
нинг ҳар бир соати учун 1.25 ба-
равар миқдорида ҳақ тўланиши 
белгиланган. 4.16-бандида эса 
юртимизда белгиланган байрам 
ва дам олиш кунларида ишла-
гани, навбатда тургани учун 
икки ҳисса миқдорида ҳақ тўла-
ниши лозимлиги қайд этилган. 
Бирлашма мутасаддилари томо-
нидан ушбу талаблар бажарил-
маган. Камчиликларни барта-
раф этиш мақсадида иш берув-
чига ёзма кўрсатма киритилган. 
Аммо кўрсатма белгиланган 
муддатда бажарилмагани са-
бабли касаба уюшмаси томони-
дан фуқаролик ишлари бўйича 
Боғот туманлар аро судига даъво 
ариза киритилди. 

Фуқаролик ишлари бўйича 
Боғот туманлараро судининг ҳал 
қилув қарори билан Янгиариқ 
тумани тиббиёт бирлашмаси 
маъмуриятига ходимларга 2020 
йил 1 январдан бошлаб иш ҳақи 
ва унга тенглаштирилган тўлов-
ларни қайта ҳисоб-китоб қилган 
ҳолда тўлаш мажбурияти юкла-
тилди. Суд қарорига асосан Ян-
гиариқ туман тиббиёт бирлаш-
маси 534 нафар ходимга 509 445 
875 сўм қайта ҳисоб-китоб қи-
либ, тўлаб берилди.

Халилулла ИСАҚЖАНОВ,
Расулбек АЛЛАБЕРГАНОВ,

Соғлиқни сақлаш ходимлари
 касаба уюшмаси Республика 

кенгашининг  Хоразм вилояти 
бўйича меҳнат инспекторлари

Касаба уюшма аралашгач...Хоразм
вилояти

Янгиариқда 
қонунчиликни 

бузган ким?

Маълум бўлишича, у 2005 йилдан 2021 
йилгача Ғиждувон туманидаги 13- мак-
табгача таълим ташкилотида ишлаган. 

Бухоро вилояти мактабгача таълим бошқар-
маси – иш берувчининг 2021 йилдаги тегишли 
буйруғи билан унинг муддатли меҳнат шартно-
маси муддати тугагани боис бекор қилинган. 

Иш берувчининг бу қароридан норози 
бўлган Ш.Мажидова судга мурожаат қилишга 
мажбур бўлади. Фуқаролик ишлари бўйича 
Бухоро туманлараро судига почта орқали 
даъво аризасини юборади. Бир ойдан кўпроқ 
вақт ўтса ҳамки суддан на бир чақирув ва на 
бир жавоб хати келади. Шу боис ўзи судга бо-
риб, ариза тақдири билан қизиқади. Масъул 
ходимлардан бири унинг аризаси етиб кел-
маганини айтганидаёқ саргардонлик бошида 

турганини дил-дилидан ҳис қилади. 
Шундан сўнг Олий суд вакилларининг Бу-

хоро вилоятида ўтказган сайёр қабулида қатна-
шиб, мурожаати кўриб чиқилмаётганидан арз 
қилади. Қабул чоғида вилоят суди раиси унга 
Ғиждувон тумани судига боришини айтади. Хо-
дима такроран фуқаролик ишлари бўйича Ғиж-
дувон туманлараро судига мурожаат қилади. 
Суд даъвони муддати ўтказилган деган важ би-
лан рад этади. 

Жорий йил аппеляция шикояти билан 
Фуқаролик ишлари бўйича Бухоро вилояти 
судига қилган қайта мурожаати суд муҳо-
камасида аппеляция шикояти қаноатланти-
рилмай, қарор ўзгаришсиз қолдирилади. Боз 
устига, улар ходима почта орқали юборган 
даъво аризасининг етиб келмагани ҳақидаги 

ёлғонни хаспўшлашга киришиб кетишади.
Ниҳоят, касаба уюшмалари аралашуви би-

лан Шоира опанинг иши судда қайта кўриб 
чиқилди. Иш берувчи уни муддатли меҳнат 
шартномаси муддати тугагани баҳонаси би-
лан ишдан бўшатган бўлса-да, амалда бундай 
шартнома бўлмагани аниқланади. Иш берувчи 
шартномани судга тақдим эта олмайди. Шу ва 
шу сингари бир қатор сабаблар судда Ш.Ма-
жидованинг фойдасига қарор қабул қилини-
шини таъминлади. Ш.Мажидова ишига қайта 
тикланди. 

Ҳар бир ишнинг ўз вақтида ва ўз ўрнида 
бўлгани яхши. Судлар адолатни тиклашда мана 
шу тамойилга амал қилса, инсон манфаатлари 
устуворлигига ўз ҳиссасини қўшган бўлар эди.

Рустам НАСИМОВ,
Ўзбекистон касаба уюшмалари 

Федерацияси Бухоро вилояти кенгаши
 бош мутахассиси

Навоий
вилояти

Бухоро
вилояти

12 миллиард сўмга 
яқин маблағ эгаларига

 қайтарилди...

Яқинда Ўзбекистон касаба уюшмалари Федерацияси Навоий вилояти 
кенгашига «Навоий дори-дармон» акциядорлик жамиятининг Нав-
баҳор туманида жойлашган 3-дорихонаси ходимларидан бир гуруҳи 

мурожаат қилиб, тўланмай қолган меҳнат таътиллари учун бадал ундириш 
масаласида амалий ёрдам кўрсатишни сўрашди.  Ариза Соғлиқни сақлаш хо-
димлари касаба уюшмаси Респуб лика кенгашининг Навоий вилояти бўйича 
меҳнат ҳуқуқи инспектори Завриддин Ҳалимов томонидан атроф лича ўр-
ганилгач, фуқаролик ишлари бўйича Навбаҳор туманлараро судига даъво 
аризаси киритилди. Суд уни қаноатлантириб, даъвогарлар фойдасига иш бе-
рувчи ҳисобидан жами 35 миллион 160 минг 596 сўмлик компенсация ҳамда 
4 миллион сўм миқдоридаги маънавий зарар ундириш юзасидан ҳал қилув  
қарори чиқарди.  

Худди шундай мурожаат Нурота тумани тиббиёт бирлашмасининг бир 
неча ходимларидан ҳам келиб тушган эди. Унга асосан меҳнат ҳуқуқ инспек-
тори иш берувчига алоҳида тақдимнома киритди ва шифокорларга  вақтида 
берилмаган 11 миллиард 678 миллион 911 минг 26 сўмлик таътил пуллари 
тўлаб берилди.

Нормурод МуСОМОВ 
 «ISHONCH»

МУДДАТИ ТУГАГАН 
ШАРТНОМА... АСЛИДА ЙЎҚ 

БЎЛИБ ЧИҚДИ
«...Ишга тиклаш масаласини қўя туринг, аризамни кўриб чиқиш учун судлар шун-
чалик сарсон-саргардон қилса, бошқа ҳақ-ҳуқуқларимни ҳимоя қилиш ҳақида 
гапиришим ўринли бўлармикан», дея куйиниб сўзлайди Шоира Мажидова Ўзбе-
кистон касаба уюшмалари Федерацияси Бухоро вилояти кенгашига қилган муро-
жаатида.  

Фарғона
вилояти Анжуман

ўзГАРИШлАР
 билан танишдингизми?

«Тарихнинг номаълум 
саҳифалари» билан 

танишув

Тошкент
шаҳри Қашқадарё

вилояти

Яккабоғ тумани тиббиёт бирлаш-
масида ҳисобчилик қиладиган 
Хушвақт Неъматов сурункали 
хасталикдан қийналди. Йил-
лар давомида ичган ва суртган 
дорилари кор қилмади. Охири 
жарроҳлик амалиёти ўтказишга 
рози бўлди. Бирлашма касаба 
уюшма қўмитаси ходимнинг си-
новли кунида елка тутди, мод-
дий ёрдам ажратди.

Касаба уюшма кўмагида

ҚИЙИН 
ДАМДА 

ЕЛКАДОШ

Яна бир ходим Феруза Муродова 
ҳам сурункали касалликдан сўнг 
жарроҳлик амалиётини бошидан 

ўтказди. Дори-дармон харажатлари-
дан қийналди. Терапия бўлими ораста-
бони Дилфуза Алиқулова даволаниш 
асносида оилавий шароитини кўрса-
тиб, моддий ёрдам сўради. Касабақўм 
раиси Рустам Узоқов ҳар иккала ходи-
манинг аризасини қаноатлантирди. Бе-
морларга моддий кўмак ажратилди.

– Йил бошидан буён қўмитага 202 та 
мурожаат тушди, – деди Рустам Узоқов. 
– Шундан 43 нафар ходимга аризасига 
кўра моддий ёрдам берилди. 53 нафар 
ходимнинг ҳуқуқлари тикланди. Даво-
лаш профилактика муассасаларидаги 
вакилларимиз мунтазам равишда хо-
димларнинг муаммолари, саломат-
лиги, оилавий шароитини ўрганиб, ка-
саба уюшма афзалликларидан, мавжуд 
имтиёзлардан фойдаланишга кўмак-
лашмоқда.

Акмал АБДИЕВ 
«ISHONCH»

Тадбир

Индаллосига кўч-
ганда, биз ўтми-
шимиз буюк бўл-

ган, келажагимиз ҳам 
буюк бўлади, деган ши-
орлар билан ўзимизни 
овутиб яшаяпмиз. Ўтми-
шимизни инкор этишга 
ҳеч кимнинг ҳақи йўқ. 
Ҳақиқатда ҳам буюк бўл-
ган. Аммо келажак-чи? 
Назаримизда анчайин 
суст одимлаётгандекмиз. 
Эришилган натижалар-
нинг аксарият қисми хо-
рижда яратилган техно-
логиялар асосида амалга 
оширилмоқда. Оддий, 
аммо машаққатли меҳнат 
билан тўплаган юз бой-
лигимизга хориждан илм 
йўли билан яратилган 
битта нарсани сотиб оля-
пмиз.

Биз учун нажот 
қўрғони фақат илм ва яна 

илмдадир. Айрим риво-
жланган давлатлар маъ-
данларни қўшни пла-
неталардан, хусусан, 
ойдан олиб келишни ре-
жалаштирмоқда. Биз-чи?.. 

Биргина таълим да-
ражаси бўйича мамлака-
тимиз дунё давлатлари 
ўртасидаги рейтингда 
189 та давлат орасида 
71 ўринни эгаллаб ту-
рибди. Бу кўрсаткич бу-
гун илмли бўлишимиз, 
барча бойликларни илм 
билан топишга ўргани-
шимиз, хуллас, илм биз-
нинг яшаш тарзимизга 
айланиши лозимлигини 
англатади.

Келажакда моддий ва 
маънавий бойликлар-
нинг ҳаммаси ақл билан 
яратилади. Бунга қан-
дай эришамиз? Ҳозирги 
кунда болаларга фақат 

фанни ўргатиш, уни ёд-
латиш билан катта му-
ваффақиятларга эришиб 
бўлмайди. Болалари-
мизни фикрлашга, ўзга-
ришларга тафаккур кўзи 
билан қарашга, жараён-
ларни қиёсий жиҳатдан 
таҳлил қилишга ўргатиш 
лозим. Бунга ўқитувчилар 
тайёрми? Бу борада ечи-
мини кутаётган муаммо-
лар кўп.

Келажак бунёдкор-
лари бўлмиш ёшларни 
кимлар тарбиялайди, 
кимлар тайёрлайди? Ал-
батта, ўқитувчилар. Шун-
дай экан, ўқитувчиларга 
жуда катта эътибор қара-
тиш лозим. Жамиятда энг 
нуфузли касб ўқитувчи-
лик касби бўлиши керак. 
Ўқитувчиларни замона-
вий талабларга жавоб 
бера оладиган даражада, 
яъни етук мутахассис-пе-
дагоглар қилиб тайёрлаш 
лозим.

Барча муваффақият-
ларимизнинг калити ҳи-
собланмиш ижодкор 
педагоглар тайёрлаш 
жараёнларини  такомил-
лаштирмасак, жадал та-
раққиётдан орқада қо-
либ кетишимиз мумкин. 
Хуллас, келажак бунёд-
корлари бўлмиш ўқитув-
чиларга эътиборни ку-
чайтирмасак, тараққиёт 
пойгасида орқада қолиб 
кетишга ўзимиз шароит 
яратиб қўйган бўламиз.

Мамаюнус ПАРДАЕВ,
Самарқанд иқтисодиёт ва 

сервис институти 
профессори,

иқтисод фанлари доктори

Самарқанд
вилояти

Мушоҳада

Илгари асрлар давомида амалга ошган ўз-
гаришлар бугунги кунда бир йилга етар-ет-
масдан содир бўлмоқда. Тараққиёт шу да-
ражада тезлашиб кетдики, қисқа вақт ичида 
жуда кўп нарсаларга улгурилмоқда. Бу ке-
тишда яна 50 йилдан кейинги ҳолатни та-
саввур қилиш қийин. Агар  дунёвий ўзгариш-
ларга қарайдиган бўлсак, бу тезликка ҳамма 
ета оладими ёки йўқми, бу ҳам жумбоқ.

Устозлар 
келажакка 
тайёрми?

Меҳнат инспектори 
аралашуви билан

– Мен учун «Ўткан кунлар» аса-
рининг даражасини баҳолаш ме-
зони маданияти, тили ёки у яра-
тилган тарихий даврдан қатъи на-
зар, буюк ёзувчи ўз фикрларини 
бутун башариятга, ҳар биримизга 
етказиб бера олишидир. Шу-
нинг учун ҳам бу жаҳон адабиё-
 ти  дейилади. Абдулла Қодирий ва 
Марказий Осиёнинг бошқа кўплаб 
ижодкорлари асарлари шу кун-
гача дунё адабиёти дурдоналари 
рўйхатига кирмай келди. Қодирий 
ана шу маррани босиб ўта олди. 
Айтишим мумкинки, «Ўткан кун-
лар» жуда бой ва тугал роман бў-
либ, унда Ғарб ўқувчиси учун ян-
гилик бўлган турфа хил анъаналар 
тасвири, атамалар ва тарихий дав-
рга хос ҳикоялар жуда кўп. Бу эса 
айни пайтда юз бераётган жараён 
– Ўзбекистонни дунёга яқиндан та-
нитиш борасида ҳам катта аҳами-
ятга эга. Таржимон кимнингдир 
асарини олади-да, уни бошқа 
халқлар ўқувчилари тушунадиган 
тилда ифодалайди. Таржима, бу 
қандайдир фан соҳаси эмас, балки 
муаллифнинг фикрини етказиб бе-
риш санъатидир. Мен ўқувчила-
римиз тушунишлари осонроқ бў-
лиши учун романдаги муҳим ҳо-
латлар бўйича 500 га яқин изоҳлар 
киритдим.

Энг катта ютуғим шуки, Қўқон 
ва Тошкентда бир неча йил умргу-
заронлик қилганман. Ана шундай 
анъаналар ва муайян атамаларни 
тушунтиришда қийинчиликка дуч 
келган пайтларимда кўпинча ўз-
бек дўстларимдан маслаҳат сўра-
дим ва улар менга ёрдам бе-
ришди. Аммо, шуни қайд этишни 
истардимки, романдаги баъзи ҳо-
латларни тўлиқ англаб етиш, ҳатто, 
ўзбеклар учун ҳам мушкул, унда 
кўтарилган масалалар юзасидан 
ҳамон баҳслар бўлади.

Қодирий буни жуда яхши ту-
шунган, деб ўйлайман. У шедевр 
даражасида асар ёзиш бароба-
рида ўз даврининг муаммоларини 
очиб ташлаш мақсадини ҳам қўй-
ган. Бироқ, таъкидлаш жоизки, бу 
ёруғ оламда барча инсонларнинг 
тақдирлари муштарак ва шу боис 
ҳам Қодирий ўз асари орқали бу-
тун инсониятга мурожаат қил-
моқда. Айни пайтда ўзимни ўй-
лантирган жуда қизиқарли савол 
ҳам бор. Менга бу роман Уильям 
Фолк нер ва Жеймс Жойс асарла-
рини эслатади. Ҳар икки ижод-
корнинг прозаси жуда бой ва бир 
ўқишда англаб етиш мураккаб. Бу 
уч муаллиф тахминан бир пайтда 
яшаб, янгича ғоялар силсиласида 
ижод қилган ва айни дамда, асар-
ларида ўтмишга нигоҳ ташлаб, 
замонасининг қиёфаси билан 
таққослаганлар. Улар ўз даври-
даги янгиланиш лардан роҳатлан-
ган, шуҳратга кўмилганлар ва шу 
билан бирга, танқидлардан ҳайиқ-
маганлар. Биз асарни 2019 йил 11 
апрель куни – Қодирий таваллуди-
нинг 125 йиллигига бағишлаб чоп 
этганмиз. Роман электрон китоб 
шаклида тақдим этилди. 

Қодирийнинг дурдона асари-
дан сўнг хаёлимга биринчи бўлиб 
Ойбек қаламига мансуб «Навоий» 
романи келмоқда. «Мулоқот» де-

ган ном остида ўзбек асарларига 
қизиқувчи ёш таржимонларни 
тайёрлаш, янги-янги асарларни 
кашф этишга хизмат қилувчи 
расмий маданий дастур ҳам очдик. 
Бундан мақсад эса бой адабиётин-
гизни ғарб ўқувчисига таништи-
ришдир.

Ростини айтсам, бошида ҳам 
ўқувчилар, ҳам ўқитувчилардан 
бироз чўчиганман. Ўтган асрнинг 
90-йиллари оғир даврлар эди. Би-
роқ ўзбекистонлик ўқувчилар ти-
ришқоқлиги, билимга чанқоқлиги 
билан мени ҳайратга солган. 2017 
йил декабрда Ўзбекистоннинг Ва-
шингтондаги элчихонасида таш-
кил этилган маросимда қатнаш-
дим ва энди улғайиб 30 ёшларга 
кирган, турли университетларни 
тамомлаб, Ватани ривожи йўлида 
меҳнат қилаётган ана шу авлодни 
кўрдим. Турли дастурларни рўёбга 
чиқараётган, директор, ҳуқуқшу-
нос, шифокор, журналист бўлиб 
етишган бу ёшларни кўриб кўн-
глим тоғдек кўтарилди. Аммо ўқи-
тувчиларингиз ҳақида гапирма-
сам бўлмас. Ўзбекистонда ишла-
ган давримда тажриба алмашиш 
икки томонлама бўлганди. Аслини 
олганда, ўзим ўргатганимдан кўра, 
улардан ўрганган жиҳатларим 
кўпроқ. Мен билан бирга ишлаган 
ўқитувчиларнинг барини ҳақиқий 
қаҳрамон деб атаган бўлардим.

Ҳозирги кунда шахсан мен 
яшайдиган штатда ўқитувчилар-
нинг маошини ошириш юзаси-
дан касаба уюшмалари ишти-
рокида мунозаралар бошлан-
ган. Бизда ўқитувчига яхши ойлик 
тўлаш, ишлайдиган талабаларнинг 
контракт пулидан кечиш, солиқ 
 бўйича имтиёзлар бериш амали-
ёти мавжуд. Ҳамма штатларда бу 
имтиёзлар ҳар хил ва бутун мам-
лакат миқёсида бундай енгиллик-
лар бериш масаласи энди кўтариб 
чиқилмоқда. Мен жамият унинг 
аъзолари қай даражада мадани-
ятли бўлса, шу даражада яхшидир, 
деган қараш тарафдориман. Ҳо-
зир Америкада таълим ислоҳот-
лари ҳукуматга боғлиқ. Дейлик, 
қизлар STEM (кимё, технология, 
муҳандислик, математика) фанла-
рини кўпроқ ўргана бошлаганида 
бу ўзгаришлар кўзга ташланади. 
Америка Денгиз академия сида 
ишлаган кезларимни айтмаса, кўп 
жиҳатдан, Ўзбекистонда мен Аме-
рикада шу пайтгача кўрганимдан 
кўра кўпроқ ҳурмат-эътиборни 
ҳис этдим.

Қўқондаги ҳаёт менинг тафак-
куримни бутунлай ўзгартириб 
юборди. Меҳмондўстлик, хушмуо-
малалик, таомни, айниқса, нонни 
исроф қилмаслик тушунчаларини 
кашф қилдим. Инсон ҳаётида Ху-
донинг ўрни нақадар муҳим эка-
нини англаб етдим. Ҳайит байра-
мида Қўқондаги жамоат намозида 
қатнашганим жуда катта таассу-
рот қолдирган. Афғон фожиаси-
дан қаттиқ изтиробни ҳис қилдим. 
Мен уруш ва унинг оқибатларини 
ҳеч қачон кўрмагандим. Бирмунча 
вақт аввал тўнғич фарзандимиз 
– Дэвиддан айрилиб қолдик. Яна 
бир ўғлимиз бор – Майкл. Шундан 
буён унга имкони борича кўпроқ 

вақт ажратишга ҳаракат қиламан, 
аммо марҳум фарзандим касал-
ликка йўлиққанда нақадар кучли 
ирода кўрсатгани ҳақида доимо 
эслайман. Бу хотиралар мени 
 дунёдаги энг яхши ота бўлишга, 
унинг хотираси учун муносиб ин-
сон сифатида яшашга чорлайди. Бу 
ҳозир мен киришган таржимонлик 
дастурини амалга оширишда ҳам 
кучли мотивациядир. Чунончи, ро-
манда Отабек Кумушни йўқотган 
вазиятда мен бу қайтариб бўлмас 
йўқотиш ҳиссини тўлиқ қалбимдан 
ўтказдим. Бу Абдулла Қодирий ўз 
асари орқали менга юзланаётган-
дек туюлган юзлаб лаҳзалардан 
бири эди. Майкл китоблар ичида 
улғаймоқда. У ўқишдан уйга кел-
гач, ўзим китоб ўқиб бераман. У 
китобларни севади, отасининг ки-
тоб ўқиётганини кўриб, ўзида ҳам 
шу ишни қилиш истаги туғилади. 
Айтмоқчи бўлганим, фарзандин-
гиз китоб ўқишини хоҳлайсизми, 
аввало, уларга ўзингиз намуна бў-
лишингиз шарт.

Менга «Сократ» методи кўпроқ 
маъқул келади. Ўқувчилар берил-
ган материални ўрганиш ва муто-
лаа қилиш билан машғул бўлади. 
Дарсни, одатда, 5 дақиқалик ки-
риш маърузаси билан бошлай-
ман ва мавзунинг энг муҳим маъ-
лумотларини тушунтираман. Шун-
дан сўнг улар жавоб бериши 
лозим бўлган бир қанча саволлар 
бераман. Бу методнинг моҳияти 
шундаки, ўқитувчи саҳнадаги до-
нишманд образида эмас, четдаги 
йўналтирувчи сифатида гавдала-
ниши лозим. Қолаверса, ёзиш қо-
билиятини оширишга хизмат қи-
лувчи машқлардан жуда фаол 
фойдаланаман.

Ўзбекистонда 5 йил яшадим 
ва бутун мамлакатни айланиб 
чиққанман. У ерни жуда сева-
ман. Ўзбеклар билан мулоқотда 
бўлган ёки Ўзбекистонда бўл-
ган кўплаб дўстларим ҳам айнан 
шу фикрни билдирадилар. Ўзим 
Аризонада туғилганман ва жа-
нубликларга хос чўрткесар ха-
рактерга эгаман. Бошида ўзимни 
бундай тутишим маданиятли ва 
андишали халқингиз билан му-
лоқотларимда баъзи ноқулай-
ликлар туғдирган. Ўзбеклардек 
аждодлар меросини асраб-авай-
лашга бўлган интилишни ҳамма 
халқларда ҳам кўрмайсиз. Яна 
биз бугун яшаётган кунимиз ана 
шу мероснинг бир қисми эканини 
ҳам англаб етишимиз керак. Сиз 
бугунги қилаётган ишингиз билан 
келажак авлодларга шундай ме-
рос қолдирасиз. Нима демоқчи-
ман? Темурийлар сизларга шун-
дай буюк маданий-маънавий ме-
рос қолдирган бўлса-да, сиз ҳам 
ўз умрингиздан авлодлар эслай-
диган ана шундай нимадир қол-
диришга интилинг. Бу шарафли 
ишларда сизга зафарлар тилай-
ман! «Ishonch» газетаси ўқувчи-
ларига, умуман, Ўзбекистондаги 
барча зиёлиларга ўз саломимни 
ва энг эзгу тилакларимни йўллай-
ман!

Шоира БОЙМуРОДОВА 
ёзиб олди

НИГОҲ: Авлодларга нимадир қолдиришга интилинг Ўйнаб гапирсанг ҳам ўйлаб гапир

Эксклюзив мактуб

ҚОДИРИЙДАН 
БОШЛАБ БОЙ АДАБИЙ 

МЕРОСИНГИзНИ 
ҒАРБГА ТАНИТЯпМИз

Марк Риз – Вашингтон университетида Марказий 
Осиё даги туркий тиллар, хусусан, ўзбек тили, жадид-
чилик ва ислом фиқҳи бўйича таълим олган. у 23 
йиллик умрини Марказий Осиёда «Тинчлик кор-
пуси» кўнгиллиси бўлишга бағишлаган. Таржимон 
Термиз, Самарқанд ва Қўқон шаҳарларида бола-
ларга инглиз тилидан дарс берган ва ўқитувчилар 
малакасини ошириш дастурларида қатнашган. Айни 
пайтда АҚШнинг Теннеси штати Нашвил шаҳрида 
истиқомат қилади. М.Риз Абдулла Қодирийнинг 
«Ўткан кунлар» романини илк бор инглиз тилига тар-
жима қилди. Таржимон билан электрон манзилда 
хабарлашиб, унинг юртимизда кечган беш йиллик 
ҳаёти, ўқитувчилик  тажрибалари ва таассуротлари 
ҳақида сўрадик. Америкадан йўлланган эксклюзив 
мактубни этиборингизга ҳавола этяпмиз.Марк РИЗ:

улар мафкуравий хуружнинг 
бир тури эканлигини унутманг!

Мулоҳаза 

Шунда бир нарса ёдимга тушди. 
Фашистлар кўплаб қийноқ усул-
ларини ўйлаб топишган. Маса-

лан, «гап» олиш учун маҳбуснинг танҳо 
ўзини камерага қамаб, бир маромда 
янграйдиган мусиқани қўйиб қўйишар 
ёки сувни чакиллатиб томизишар экан. 
Аввалбошда ёқимли туюлган ҳар қан-
дай товуш ҳам ҳадеб такрорланавер-
гач, асабни эговлай бошлар, одам руҳи-
ятига таъсир кўрсатиб, уни ақлдан озиш 
даражасига олиб бораркан. Фашистлар 
асирларни шу тариқа азоблаб ва гаранг 
қилиб, «гап» олишар экан.

Автобусда битта мусиқанинг такрор-
ланавериши ҳам ишдан чарчаб қайтаёт-
ганим боис асабимни қақшатди. 

– Шуни ўчириб қўйсангиз бўладими? 
– деб сўрадим охири ҳайдовчидан.

– Йўқ! Ўчирсам, жазоланаман, – деди 
у. Ҳайрон бўлганимни сезиб, изоҳ берди. 
– Сиз бу шовқинга ярим соат ҳам чидай 
олмадингиз, мен эса кун бўйи автобусни 
бошқараман. Бир сафар симни узиб, рек-
лама овозини ўчириб  қўйгандим, мени 
жаримага тортиб, уни пломбалаб ке-
тишди. Ўшандан буён қулоғимга науш-
ник тақиб оладиган бўлганман.

Ҳа, ҳайдовчи йўлини топибди, фақат... 
Бу наушник сабабли у бир маромда так-
рорланаётган мусиқа каби бошқа сиг-
налларни, айтайлик, бирор ҳалокатнинг 
олдини олишга чорлайдиган овозларни 
ҳам эшитмаслиги тайин-ку! Аммо ре-
клама мусиқаси кун бўйи тинимсиз та-
крорланиб, жиғига тегса, бошқа нима 
ҳам қилсин?

Мониторда кийим тахлашдан 
ташқари юртимиз ҳақидаги айрим маъ-
лумотлар ҳам ўша мусиқа остида ёзиб 
кўрсатилади. Ҳолбуки, йўловчилар авто-
бусдан фойдаланишгани учун пул тўла-
шади. Демак, улар истеъмолчи сана-
лади. Бундай ҳолатда асабни бузадиган 
қандайдир рекламани зўрлаб тиқишти-
риш уларнинг истеъмолчилик ҳуқуқини 
бузишга кирмайдими? Қолаверса, бу-
нақа рекламалар акс таъсир кўрсатиши 
ҳам мумкинлигини масъуллар билиш-
майдими? Масалан, телевизорда бир қи-
залоқ бақириб «велона» ширинлигини 
мақтарди. Шундай чинқирардики, ово-
зини пастлатсанг ҳам, ғашга тегарди (Ал-
батта, бу қизчанинг эмас, режиссёрнинг 
айби.) Шундан кейин мен «велона»ни 
умуман олмай қўйдим. Чунки уни кўрсам, 
ўша чинқириқ қулоғим остида жарангла-
ётгандай бўлаверарди.

Шунга ўхшаш яна бир ҳолат. 
Минг-минглаб кузатувчига эса машҳур, 
шунингдек, бошқа бир қатор телеграм 
каналлари ва сайтларда «Доктор Д» кли-
никаси врачи «Ёрингизни... хушнуд қи-
лай десангиз...» деб чиқиб келаверади. 
Бу қип-қизил шармандалик-ку! Ўша ка-
нални ўсмир болалар ва  ёшлар ҳам ку-
затишади. Биз-ку, энсамиз қотиб қўл сил-
таб, ўтказиб юборармиз ҳам, лекин айни 
балоғат ёшига етган йигит-қизлар «Қани, 
кўрайлик-чи, ёрнинг кўнгли қандай хуш-
нуд қилинар экан?» деб қизиқишмайди? 
Ундан ҳам ажабланарлиси, қайсидир 
телеканалдаги бир сериалнинг айрим 
қисмлари «Ёшлар ахлоқига таъсир қи-
ляпти» деб айюҳаннос солганлар ора-
сида шу телеграм эгалари ҳам бор эди. 
Улар учун рекламадан келадиган фойда 
болалар ахлоқидан азизроқми? 

Аслида ўша дорига муҳтож кишилар 
врачга боришса, ўзи тавсия қилаверади. 
Шундай экан, нега нозик муносабатлар 

бу даражада ошкора равишда оммага 
намойиш қилиниши керак? Энг ачинар-
лиси, ўша дори рек ламасини аёл киши, 
ҳа-ҳа, ўзбек аёли ҳам ўз канали орқали 
тарқатибди. Боз устига, айнан шу канал-
ларга исломий ривоятлар, ҳадислар жой-
лаштирилганига нима дейсиз? 

Баъзан ўйланиб қоламан: нега бу ка-
налларда китоблар, масалан, «Фалон 
ёзувчининг жуда катта тарбиявий аҳами-
ятга эга асари таржима қилинди», «Фа-
лончи ўзбек шоири ёки адибининг фа-
лон китоби чоп этилди, сотиб олинг!» 
деб реклама қилинмайди? Чунки нашри-
ётлар ва ёзувчи-шоирларнинг уларга ре-
клама учун тўлайдиган ортиқча пули йўқ. 
Бу каналлар «Доктор Д» реклама қилган 
доридан олган даражада фойда кўриш-
майди. Аммо китобларнинг жамиятга юз 
баробар, минг баробар ортиқроқ фой-
даси бор. Улар, айниқса, болалар тафак-
курини кенгайтиришга хизмат қилади.  

Қани, шу каналлар соҳиблари ростда-
нам ватанпарвар ва жамиятпарвар бўлса, 
ўзлари нашриёт ё китоб дўконларига бо-
риб, яхши бадиий асарларни  болалари-
миз учун текинга реклама қилишсин-чи! 
Аслида китоб савдоси ва нашри билан 
шуғулланадиганларни ҳақиқий фидойи 
дейиш мумкин. Чунки китоб тадбиркор-
лиги билан шуғулланган киши бойиб кет-
маса-да, элга илм-маърифат улашади.

Энди бояги доктор рекламасининг тес-
кари таъсири ҳақида. У шундай бўлдики, 
мен ўша доктор роль ўйнаган кинони то-
моша қилмай қўйдим. Унинг юзини кўри-
шим биланоқ «Э, кино ҳам расво бўлибди», 
дея бошқа каналга ўтаман.

Дарвоқе, телеканаллардаги реклама-
лар тўғрисида ҳам гапиравериб чарча-
дик. Бир соатлик кинони икки-икки ярим 
соатда кўриб тугатасиз. Чунки ярмидан 
кўпи реклама билан ўтади. Бу худди ош 
ейман, деб чойхонага борсангиз, «Кечи-
расиз, ошга қўшиб мана бу қалампирни 
ҳам ейишингиз шарт! Чунки қалампир 
етиштираётганлар бизнинг ҳомийимиз», 
деган билан баробардир. 

Тушунамиз, телеканаллар реклама ҳи-
собига кун кўришади. Лекин ҳамма нарса 
ҳам эви билан бўлиши керак-да. Реклама-
лар давлат тилида берилиши шарт, десак, 
инглизча ёки русча матнларни таржима 
қилишда қовун туширишади. Айтайлик, 
«Мы открылись» деган гапни ўзбекчада 
«Биз очилдик!» деб ёзишади. Ахир тар-
жима сўзма-сўз амалга оширилмаслигини, 
бу гап маъносидан келиб чиқиб, ўзбекчада 
«Биз иш бошладик» деб ёзилишини бил-
мас экансиз, осмондан келиб русча ёзи-
шингизга бало борми, дегинг келади. Бу 
гўёки «Сени яхши кўраман (севаман маъ-
носидаги)» деган иборани «Я тебя хорошо 
вижу» деб таржима қилгандай гап. 

Ёки ҳозир ҳамма хусусий телеканал-
ларда кўрсатувлардан-да кўпроқ бери-
лаётган рекламалардан бирига эътибор 
беринг. Унда чолғу чалиб ўтирган йигит-
нинг олдига ўртоғи келиб, «Яна шуни ўй-
наяпсанми?» деб сўрайди. Тўғри, рус ти-
лида «чалмоқ» сўзи» «играть» деб ифо-
даланади. «Гитара чалаяпсан» демоқчи 
бўлсангиз, «Играеш на гитаре» бўлади. 
Айни дамда «играть» – «ўйнамоқ» (фут-
бол ўйнамоқ – играть в футбол) маъ-
носини ҳам билдиради. Рекламада эса, 
чолғу чалаётган йигитга «Яна шуни ча-
лаяпсанми?» эмас,  «Яна шуни ўйна-
япсанми?» дейилмоқда. Демак, бу ўринда 
таржимага саводсизларча ёндашилган.

Бунақа далилларни истаганча кел-

тириш мумкин. Эҳтимол, кимгадир бу-
лар арзимас гапдай туюлар, лекин жа-
миятга жуда катта салбий таъсир кўр-
сатаётгани аниқ. Бунақа ҳолатларнинг 
олдини олиш учун эса, менимча, барча 
реклама турлари, уларни узатишу на-
мойиш қилиш субъектлари, барчасининг 
ҳуқуқлари ва ваколатлари хусусидаги қо-
нунларни қайта кўриб чиқиш керак. Бун-
дан ташқари, реклама шунчаки қайси-
дир маҳсулот турининг тарғиботигина 
эмас, мафкура воситаси ҳамдир! Маса-
лан, юқорида келтирганимиз мисол – 
«Доктор Д»нинг аёл ва эркак ўртасидаги 
нозик муносабатларни тарғиб қилувчи 
дори воситаси рекламаси биз куюниб га-
пираётган миллий қадриятларимизга ва 
миллий ахлоқ меъёрларига зарба «омма-
вий маданият» таъсиридан қай даражада 
кам? Ёки мушукларини «кит-кат» билан 
озиқлантираётган Ғарб «Бизда ҳатто му-
шуклар мана шундай яшайди» деган ғоя-
 ни жозибага айлантириб, ёшлар кўзини 
яшнатмаяптими? 

Қайсидир ичимликни тарғиб қилиш 
мақсадида йигит-қизларнинг жуфт-жуфт 
бўлиб сайр қилиши-чи? Бу ўринда фақат-
гина ўша шарбат эмас, балки уни қаерда 
ва қандай қабул қилиш ҳам тарғиб қи-
линмаяптими? Ёхуд фарзанд кўриш ис-
тагидаги ёшларнинг бошига кап-катта 
кишилар келиб, карнай-сурнай чали-
ши-ю, турли қилиқлар орқали «йўл»ини 
кўрсатишларини қандай тушуниш мум-
кин? Бу ерда рекламани «миллийлашти-
раман», деб миллатнинг устидан кулиш-
маяптими? Ахир бизда келин ҳомиладор 
бўлса, отаси, қайнотаси, умуман, катта-
ларнинг кўзига кўринишга уялиб, кенг 
кўйлаклар кийишган. Бу ерда эса «амаки-
лар» қандай қилиб ҳомиладор бўлишни 
ўргатишяптими? Куёв боланинг ғурури 
қаерда қолди?!. 

Айтаверсак, гап кўп. Менга қолса, 
тарғибот ва реклама қилиш хусусиятига 
эга бўлган, яъни низомида шу вазифа ўз 
ифодасини топган ҳар қандай  субъект, 
у телевидениеми-радиоми, кўчалар-
даги таб  ло ёки панноларми, ижтимоий 
тармоқ сайтлари ёки телеграм каналла-
рими – ҳаммасининг зиммасига миллат 
 дунёқарашини юксалтиришга, жамиятни 
барқарорлаштиришга хизмат қиладиган 
ижтимоий роликлар яратишни ва мута-
хассислар кўригидан ўтказилгандан сўнг-
гина намойиш этишни, шунингдек, ҳар 
бир реклама жамламалари орасида би-
рорта китобни текинга намойиш этиш 
вазифасини юклаган бўлардим. Чунки бу 
ҳар бир тадбиркорнинг жамият олдидаги 
бурчи саналади. Уларнинг мақсади фақат 
иқтисодий фойда кўришдан иборат бў-
либ қолмаслиги керак. 

Хулласи калом, мутасаддилар масала-
нинг мана шу жиҳатларига ҳам эътибор 
қаратишлари зарур, деб ҳисоблайман. 
Биринчи навбатда, реклама тўғрисидаги 
қонунни қайта кўриб чиқиш керак. Шу-
нингдек, чет эл маҳсулотлари реклама-
сининг мафкуравий-ғоявий хусусиятлари 
ҳам ўрганилиб, ушбу соҳага масъул идо-
ралар ижозат бергандан кейингина тақ-
дим этилишини йўлга қўйиш зарур. Акс 
ҳолда, улар қайсидир маҳсулот фонида 
зиддиахлоқий ғояларни тарғиб этиб, жа-
мият ҳаётига жиддий таъсир кўрсатиши 
мумкин.  

Бинобарин, биз мафкуравий хуруж-
нинг ҳар қандай туридан ҳушёр бўлиши-
миз шарт!

Шаҳло АҲРОРОВА,
фалсафа фанлари бўйича фалсафа 

доктори(PhD), республика
 Маънавият ва маърифат маркази 
ҳузуридаги Ижтимоий-маънавий 

тадқиқотлар институти катта илмий ходими,
 «Маърифат» тарғибот жамияти аъзоси

Тунов куни Сергели йўналишидаги автобуслардан бирига ўтирдим. 
Бора-боргунча автобус ичидаги реклама мониторида ғашга тегади-
ган мусиқа садолари остида кийимни қандай тахлаш зарурлиги ўр-
гатиб кетилди. Бу ролик ҳар уч дақиқада айланаверади. 

Транспорт, йўл ва капитал қурилиш, 
қурилиш индустрияси ходимлари касаба 
уюшмаси Респуб лика кенгаши жамоаси 
тармоқ ходимлари касаба уюшмаси Қо-
рақалпоғистон Республикаси кенгаши 
раиси Гульмира Палуаниязовага онаси

Умитгул КАЛБАЕВАнинг
вафоти муносабати билан таъзия изҳор 
этади.

Таълим ва фан ходимлари касаба 
уюшмаси Республика кенгаши жамоаси 
Таълим ва фан ходимлари касаба уюш-
маси Урганч шаҳар кенгаши раиси Са-
фаргул Бердиевага падари бузруквори

Қаррибой БЕрдИЕВнинг
вафоти муносабати билан ҳамдардлик 
изҳор этади.

«Ishonch» ва «Ishonch-Доверие» га-
зеталари таҳририяти жамоаси газета-
ларнинг Наманган вилояти бўйича мух-
бири Орзугул Рус тамовага волидаи 
муҳтарамаси

Гулсора рУСтАмоВА 
(Қувондиқова)нинг

вафоти муносабати билан таъзия билди-
ради.

«ГАрАНт  БАНК» АКЦИЯдорЛИК ЖАмИЯтИ НАВБАтдАН 
тАШҚАрИ АКЦИЯдорЛАр УмУмИЙ ЙИҒИЛИШИ 

ЎтКАЗИЛИШИНИ  мАЪЛУм ҚИЛАдИ
Кун тартиби:
1. Банк  акциядорларининг навбатдан ташқари умумий йиғилиши регламентини тасдиқлаш.
2. Банк  акциядорларининг навбатдан ташқари умумий йиғилиши саноқ комиссияси тар-

кибини тасдиқлаш.
3. Бошқарув раиси билан тузилган шартнома муддатини узайтириш тўғрисида.
4. Банк ташқи аудиторини тасдиқлаш ва уни хизмат ҳақининг энг юқори миқдорини бел-

гилаш тўғрисида.
Йиғилиш 2022 йил 23 декабрь куни соат 11:30 да Тошкент шаҳри, С.Барака кўчаси, 78-

уйда ўтказилади. 
Умумий йиғилишда қатнашиш ҳуқуқига эга бўлган акциядорлар рўйхати 2022 йил 19 де-

кабрь куни ҳолатига тузилади.
Йиғилиш қатнашчилари 2022 йил 23 декабрь куни соат 10:45 дан 11:15 гача рўйхатга 

олинади. 
Акциядорлар Умумий йиғилишга доир материаллар билан Тошкент шаҳри, С.Барака кў-

часи, 78-уйда жойлашган «Гарант банк» АЖнинг Бош офисида танишишлари мумкин. Элек-
трон почта манзили: info.garantbank@uz.

Акциядорлар ҳамда уларнинг вакилларидан йиғилишга шахсни тасдиқловчи ҳужжат ва 
ишончнома билан келишлари сўралади. 

БАНК КУЗАтУВ КЕНГАШИ
маълумот учун телефонлар:  71-215-61-95

Эълон Билдирув

Бўлимлар:
Касаба уюшмалари ҳаёти – 

(71) 256-64-69
Ҳуқуқ ва халқаро ҳаёт – 

(71) 256-52-89
Миллий-маънавий 

қадриятлар ва спорт – 
(71) 256-82-79 

Хатлар ва мухбирлар 
билан ишлаш – 
(71) 256-85-43 

Маркетинг ва обуна – 
(71) 256-87-73

«Ishonch»дан олинган 
маълумотларда манба сифатида 
газета номи кўрсатилиши шарт. 
Муаллифлар фикри таҳририят 

нуқтаи назаридан  
фарқланиши мумкин.

Mанзилимиз:
100165, Тошкент шаҳри,

Бухоро кўчаси, 24-уй.
E-mail: ishonch1991@yandex.uz

Газета ҳафтанинг  сешанба, 
 пайшанба ва шанба 

кунлари чиқади. 
Газета «Ishonch»нинг компьютер

 марказида терилди ва 
саҳифаланди.

Газета офсет усулида,
A-2 форматида босилди. 

Ҳажми 2 босма табоқ. 
Буюртма  Г-1206    

31168 нусхада босилди.
нашр кўрсаткичи: 133

1  2  3  4  5  6

Таҳририят ҳисобрақами:
 2021 0000 0004 3052 7001,

 ATИБ «Ipoteka bank» 
Яшнобод филиали,
банк коди: 00959, 
СТИР: 201133889, 

OKЭД: 58130

www.ishonch.uz 
сайти орқали Ўзбекистон 

Республикаси Президентининг 
фармон ва қарорлари,
 энг сўнгги янгиликлар, 

таҳлилий, танқидий
 мақолалар, хабарларнинг

тўлиқ матни 
билан танишишингиз

 мумкин.

2007 йил 11 январда 
Ўзбекистон 
Матбуот  ва ахборот  
агентлигида  
116-рақам  билан 
рўйхатга олинган.

«Ishonch» ва 
«Ishonch-Доверие» 

газеталари 
таҳрир ҳайъати: 

Қудратилла РАФИҚОВ
(таҳрир ҳайъати раиси),

Улуғбек ЖАЛМЕНОВ, 
Анвар АБДУМУХТОРОВ, 

Сайфулло АҲМЕДОВ, 
Акмал САИДОВ, 

Равшан БЕДИЛОВ, 
Қутлимурот СОБИРОВ,  

Суҳроб РАФИҚОВ, 
Шоқосим ШОИСЛОМОВ, 

Ҳамидулла ПИРИМҚУЛОВ,  
Нодира ҒОЙИБНАЗАРОВА, 

Анвар ҚУЛМУРОДОВ

Бош муҳаррир
Ҳусан ЭРМАТОВ

(Бош муҳаррирнинг  
биринчи ўринбосари),

Меҳриддин ШУКУРОВ 
(Масъул котиб – «Ishonch»),                                                                         

Валентина МАРЦЕНЯК
(Масъул котиб – «Ishonch-Доверие»)

Босишга топшириш вақти – 19:20
Топширилди – 19:40

Баҳоси келишилган нархда

Навбатчи муҳаррир:
З. Рихсиев

Мусаҳҳиҳлар:
Д. Худойберганова,

Д.Равшанова

Саҳифаловчи:
Ҳ. Абдужалилов

MуАССИС:

Ҳудудлардаги 
мухбирлар:

Андижон вилояти – (+998-99) 889-90-23

Бухоро вилояти – (+998-91) 406-43-24

Жиззах вилояти – (+998-99) 889-90-34

Наманган вилояти – (+998-99) 889-98-02

Навоий вилояти – (+998-99) 889-90-28

Самарқанд вилояти – (+998-99) 889-90-26

Сирдарё вилояти – (+998-99) 889-98-55

Сурхондарё вилояти – (+998-99) 889-90-32

Фарғона вилояти – (+998-99) 889-90-24

Хоразм вилояти – (+998-99) 889-98-01

Қашқадарё вилояти – (+998-99) 889-90-27

«Sharq» нашриёт-матбаа 
акциядорлик компанияси 

босмахонасида чоп  этилди. 
Корхона манзили: 

Буюк Турон кўчаси, 41-уй.

Ярим тун. Ҳовли ўртасидаги сўрида Ота ёнбошлаб ўтирибди. 
Ўқтин-ўқтин соатига қараб қўяди: «Яна кеч қолди-я... Ҳар куни 
аҳвол шу... Тинчликмикин, ишқилиб?».

Кўзи уйқуга илинай деганда, дарвоза олдига машина келиб тўх-
тади.  

Ота кўзини очди. «Хайрият, келди...».
Дарвоза очилиб, Ўғил ҳовлига кирди:
– Ассалому алайкум, дада! Нега ухламай ўтирибсиз?
– Ваалайкум ассалом, ўғлим... Яхши ишлаб келдингми?
– Ҳа, дада.
– Намунча кеч?
– Э, иш кўп. 
– Биз ҳам ишлаганмиз. Аммо қош қораймай, уйга келардик.
– Дада, у замонлар бўлак эди! Ҳозир сал тинсангиз, орқада қола-

сиз.
– Нимадан, ўғлим?
– Ҳаётдан!
– Ҳаёт шунақа илдамлаб кетганми?
– Ҳа, нимасини айтасиз? 
– Ўғлим, давлат идораларида ишлаш осонмаслигини биламан. 

Чунки мен ҳам ўша тизимда хизмат қилганман. Байрам ё бирор тад-
бир арафасида иш кўпайиб, кеч қолмасак, бошқа пайтлар...

– Айтяпман-ку, дада, у замонлар ҳў-ў-ў қачон эди! 
– Қачон эди, ўғлим? Бир аср бўлдими ё кўпроқми?.. Пенсияга 

чиққанимга ҳеч қанча бўлмади. Шу муддат ичида дунё ўзгариб ке-
тибди-да, а?

Ўғил гап тополмай, нигоҳлари ила ер чизди. Ота унга боқаркан, 
кўзлари киртайганини ним қоронғида ҳам сезди.

– Биз энди ишга кирган кезларда устозларимиз ҳар қандай топши-
риқни ўз вақтида бажаришга ўргатишган. Кечаси ишлайдиганларни 
дангасалар ё ишбилмаслар, дейишарди. Саккиз соат ичида кўп нар-
сага улгурардик. Сен эса,  ҳар куни йигирма соатлаб оёқдасан. Нима 
қиласан ўзи кун бўйи?

– Дада, ҳозирги тизимни эски қолипдаги одамлар тушуниши 
қийин...

– Хўп, тушунтир-чи...
– Қаранг, эрталаб ишга боришимиз билан вилоят бошқармасидан 

қандайдир топшириқ оламиз. Унинг ижроси суратларда, альбомда 
жамланиши керак.  Энди бажаришга киришганимизда, ҳокимиятга 
йиғилишга чақиришади. Топшириқни бошқа ходимларга уқтириб, у 
ёққа югураман. Камида уч соат ўтирамиз... 

– Катта масала кўрилса керак-да. Майлисинг чўзилганига айта-
ман-да... 

– Йўқ... Масалан, маънавий-маърифий ишлар самарадорлигини 
ошириш тўғрисидаги йиғилиш, дейлик. Бу ҳақда маънавият бўлими 
бошлиғи ахборот беради – бир. Кейин прокурор сўзга чиқади – икки. 
Охирида ҳоким гапиради. Учовиники деярли бир хил. Сўнг шу бўйи-
 ча вазифалар белгиланади. Яна бўлим бошлиғи, прокурор ва ҳоким 
сўзга чиқади. Тағин ўша гаплар такрорланади.

– Хўш, кейин-чи?
– Кейин идорага кириб, эрталабки топшириқни охирига етказ-

моқчи бўламан. Ўринбосару ходимлардан суриштира бошлаганимда 
яна ҳокимиятга чақиришади. Вилоят ҳокими қурилишлар бўйича ви-
деоселектор ўтказаркан, дейишади.

– Идораларингнинг қурилишга нима дахли бор? 
– Барибир, дада. Қурилишми, ободонлаштиришми, комму-

нал соҳами, маънавиятми, мактабми – барча йўналишлар бўйича 
 йиғилишларда ҳамма қатнашиши шарт. Нақ тўрт соат қуруқ ишти-
рокчи бўлиб, вақтни кетказамиз.

– Нега тўрт соат?
–  Чунки вилоят ҳокими уч соат видеоселектор ўтказади. Кимдир 

ахборот беради, кимдир танбеҳ эшитади ва ҳоказо. Охирида вазифа-
лар белгиланади. Сўнг туман ҳокими давом эттиради.

– Нега? Вилоят ҳокимининг айтгани етмайдими?
– Етмайди-да... Ахир, у ҳам нимадир дейиши керак-ку! Яна ўша 

 гаплар такрорланиб, бир-бир ярим соат ўтади.
– Бизнинг пайтимизда «телефонограмма» деган нарса бўларди. 

Кунлик ёки ҳафталик топшириқ қисқа-лўнда тушунтирилар ва яна шу 
тариқа ҳисобот олинарди. Майлислар кам бўларди. Ҳар ойнинг охири 
ёки ҳар чоракда бажарилган ва келгуси ишлар режаси муҳокама қи-
линарди. Бунга, нари борса, бир-икки соат вақт кетарди.

– Йўғ-ей, дада, ишонмайман. 
– Рост, ўғлим. Қурилишлар, турли катта тадбирлар муҳокамасини  

бошқармалар бошлиқлари ўз йўналиши бўйича ўтказиб қўяверарди. 
Қолаверса, ойлик, чорак режалар бўйича иш ташкил этиларди. Ви-
лоят раҳбари қишлоқ хўжалиги бўйича йилда икки бор катта йиғилиш 
ўтказарди, холос. Қолган ишларни ҳар қайси ўринбосар ўз ваколати 
доирасида бажараверарди.

– Нима, одамлар индамай ишлашаверармиди?
– Ҳа. Топшириқни олдими, албатта, бажариларди. Агар у муайян 

вақтни олса, орада бир-икки телефон орқали ишнинг боришидан ха-
бардор бўлиб туриларди. 

– Наҳотки?.. Таажжуб!
– Нега ажабланасан? Ахир, мен шундай ишладим-ку. Ҳамма иши-

миз битарди. Бир гапни айтдингми, бўлди – уни бажариб, сенга ҳисо-
бот берарди.

– Қандай қилиб? Суратлар, альбом биланми?
– Йўқ. Оддий телефон орқали. Лекин илгари ҳеч ким ҳозиргидек 

телефонга ёпишиб олмаганди. Бир учрашиб, ваъдалашдими, ҳатто 
бир ойдан кейин бўлса ҳам айтилган жойга етиб келишарди. Ҳеч ким 
кунда қўнғироқ қилиб, ваъдасини ёдига солмасди. 

Худди шу пайт Ўғилнинг қўлидаги телефон қисқа гудок берди. У 
дарҳол келган хабарни ўқиди ва отасига деди:

– Мана, сўзимнинг исботи! Эрталаб ҳокимиятга соат олтида етиб 
боришим керак экан...

– Нега? Тинчликмикан?
– Соат еттида йиғилиш бошланаркан. 
– Еттида бошланса, ўша пайтда борса, бўлмайдими?
– Э-э, дада, айтдим-ку, буни тушунишингиз қийин. Биздан вақтни 

сўрашмайди. Айтилган вақтда етиб бормасак, ҳокимнинг «қулоқлари» 
унга етказишади. Кейин катта йиғилишга шу гапни олиб чиқиб, қу-
лоқ-миямизни чақишади.

– Бошлиқ кун бўйи мажлисма-мажлис юраверса, ўринбосару 
 бошқа ходимлар расмга олиш билан овора бўлса, ким ишлайди ўзи, 
болам?

– Дада, айтдим-ку, тушунмайсиз, деб... Биз ишламаяпмиз, кун ўтка-
зиш билан оворамиз. 

– Ҳа, майли, болам. Ҳақиқатан ҳам, мен тушунолмас эканман. Бор, 
дамингни ол.

Ўғил Ота билан хайрлашиб, уйи томон юрди. Ота эса минғирлаб, 
шеър ўқий бошлади:

– Вақтингиз бўш бўлса ҳам, бўш бўлмаса, мажлис қилинг,
Кўнглингиз хуш бўлса ҳам, хуш бўлмаса, мажлис қилинг.
Овчилар, сиз отгани қуш бўлмаса, мажлис қилинг,
Аҳли бозор, сотгани гўшт бўлмаса, мажлис қилинг,
Ҳеч ҳисобмас, ҳар куни қўш бўлмаса – мажлис қилинг...

Ўғил тўхтаб қулоқ солди. Кейин ортига қайтиб, Отага деди:
– Қанақа шеър бу, дада? Мажлис қилинг, дедингизми? Мен ҳам 

эшитай...
– Бу Ўзбекистон халқ шоири Эркин Воҳидов бир пайтлар ёзган 

«Мажлис қилинг» деган шеър. Мана, давомини эшит:

– Сиз бирор мажлиссиз ўтган кунни кун, деб айтмангиз,
Тортингу хомуза, маъруза узун, деб айтмангиз,
Ҳамма такрор этса бир гапни, нечун, деб айтмангиз,
Кўкка вовайло қилиб, гардуни дун, деб айтмангиз,
Дод демакка сизда товуш бўлмаса, мажлис қилинг...

– Во, тоза қойиллатган экан! Худди бугунги кунни кўргандек ёзиб-
ди-я... 

– Ҳа, Эркин Воҳидов фақат шоир эмас, олим ва донишманд инсон 
эди. Бу шеър ёзилганда, шунақа мажлислар эндигина урчиб келаёт-
ган эди. Яна эшит:

– Кўрмасин деҳқон дала, созанда – соз, шоир – қалам,
Ишчи ҳам дастгоҳ ёнига қўймасин асло қадам,
Очмасин олим китобу, қилмасин тажриба ҳам,
Кимки гап билмас, билар иш – қилсин ўлгунча алам,
Иш биларни ургани мушт бўлмаса, мажлис қилинг...

– Охирги сатри роса бизбоп экан: «Иш биларни ургани мушт бўл-
маса, мажлис қилинг...».  Дада, шу шеърни қоғозга тушириб, менга 
беринг. 

– Нега?
– Керак бўлиб қолади... Ҳа, айтмоқчи, Эркин Воҳидов катталарни 

мақтаб шеър ёзмаганми?
– Йўқ, фақат элга ёқадиганини ёзган. Нега сўраяпсан?
– Бизнинг ҳокимни мақтаса, машина берарди-да... Яқинда номи 

чиқмаган бир шоирча Тошкентдан келиб, «Пахта тергим келяпти, «Ра-
вон» мингим келяпти», деб, роса кўпиртириб мақтовди, битта «Нек-
сия-3»нинг калитини катта тантанада унинг қўлига топширди. Ким-
лардир орқаваротдан «Сарой шоири», «Маддоҳ», «Бу кунингдан ўл-
ганинг яхши» дея гўрига ғишт қалашди. Биз ҳам хўжакўрсинга чапак 
чалиб ўтирдик.

– Ҳар бир даврнинг шунақа маддоҳлари бўлади. Ё раҳбарлар ора-
сида  лаганбардорлар камми? 

– Етарли, дада, етарлидан ҳам кўп...
– Энди кириб дамингни ол, чарчагансан. Ҳали қиладиган  ишлар инг 

кўп. Ўғил хайрлашиб, уй томон юрди. Ота эса кўкдаги юлдузларга ти-
килганча, сўзланди:

Фурсат энг олий ҳакамдур, доимо одил бўлур,
Барча бир кун ул ҳакамнинг ҳукмига дохил бўлур –
Тўплангиз эс-ҳушни! Эс-ҳуш бўлмаса, мажлис қилинг...

Ўғил ўринга чўзилгани билан анчагача уйқуси келмади. Унинг қу-
лоқлари тагида дадаси ўқиган шеърнинг сўзлари жарангларди:

– Иш биларни ургани мушт бўлмаса, мажлис қилинг... 

Нажмиддин ИКРОМИЙ

«Эс-х,уш бўлмаса,
мажлис  к,илинг...»

Ота ва ўғил суҳбати асосида ҳаётий памфлет

ургутда қайнонасини ғишт би-
лан уриб ўлдирган келин воқе-
асининг тафти совимасдан ту-
риб, яна бир мудҳиш ҳодиса 
юз берди. «Жарқишлоқ» МФЙ 
ҳудудида яшовчи 1996 йилда 
туғилган Қ.А. қайнонаси С.Қ. 
билан чиқиша олмай, аччиқ 
устида ўзини уч боласи билан Са-
марқанд туманидан оқиб ўтувчи 
Дарғом каналига ташлади. Оқи-
батда икки нафар бегуноҳ, ҳали 
ҳаёт нелигини англаб етмаган 
гўдак ҳалок бўлди.

Ғишт қолипдан кўчиб бўлгач, ҳамма 
оёққа қалқиди. Маҳалла масъуллари-
нинг фикри одатдагидай. Раис бу ои-

ладаги машмашалардан бехабарлигини, 
тинч хонадон бўлганини айтишдан нарига 
ўтмаётир. Келиннинг онаси эса қизи хона-
донида вақти-вақти билан жанжал бўлиб 
турганини, масалада маҳалладагиларга му-
рожаат қилганини, аммо ҳеч ким таъсир-
чан чора кўрмаганидан ёзғиради. Кимга 
ишониш мумкин? Ишонгандан не наф?

Рости, бугунги қиз-у, жувон кечагидан 
анча фарқланади. Унинг кўзи очиқ. Ёши улуғ 
каттани, қайнонасини бир тийинга олмай-
диган интернетдан сабоқ олиб бўлди. Ке-
рак бўлса, онги шуурида ҳали ҳам оқибатни, 
ҳурмат-иззатни сақлаётган, қарашлари «қо-
тиб қолган» дея ҳисобловчи ҳар қандай 
катта ёшдагиларни гап билан ўтқазиб қўяди. 

Иштихон туманида Метан деган шаҳарча 
бор. Шу гўшада ҳам бир келин бор эди. Қай-
нона анчайин талабчанроқ чиқиб қолди. 
Гарчанд ҳозир оёқдан қолса-да, эрнинг из-
зат-ҳурматини жойига қўйиш, рўзғор юри-
тишда ўта қаттиққўллик қилди. Онахон ке-
лини ҳам ўзига ўхшаган бўлишини, ёғ томса 
ялаб, рўзғорни попукдек қилиб ўтиришини 
истарди, албатта. Аммо келиннинг тобига 
олиш осон бўлмади. Икки фарзанд туғса-да, 
рўзғордаги уқувсизлик ўнгланмади. Қай-
нотанинг коса ковлашлари-ю, сирли ни-
гоҳлари қайнонанинг бағрини доғлар, ке-
линни измига сололмаганидан ўртанарди. 
Аммо келин ҳам анойи эмас экан. Рўзғорда 
сал гап қочса, икки боласи билан ўзини 
анҳорга отишини айтиб қўрқитиб келган. 
Буни қарангки, куюк кулча орқасидан бўл-
ган дашномдан сўнг келин  икки боласини 
олиб ғойиб бўлди. Начора, қайнона ке-
линни ахтаришга тушди. Қудаларга қўнғи-
роқ қилди. Йўқ, қизимиз келмади, деган 

жавобдан сўнг юраги баттар увишди. Қа-
риндошлардан ҳам бирор тайинли жавоб 
ололмади. Ҳавотирини ўғлига билдирди. 
Излаб-ахтаришлардан натижа йўқ. Ана энди 
кўринг томошани! Икки қуда, қариндош ка-
нал, ариқ ва зовур ёқалаб изиллади. Қон 
ютиб ахтаришлар ҳам бесамар кетди. Атро-
фдаги ғала-ғовур, қий-чувдан сўнг, ниҳоят, 
келиннинг дараги чиқди. «Кетдим ўзимни, 
болаларимни ариққа ташлайман», дея уй-
дан чиқиб кетган келин олисда яшовчи хо-
ласиникидан қўним топган экан. Ҳар тугул 
шайтонга ҳай берибди. Минг шукрки, воқеа 
оқибати яхшилик билан тугаган. 

– Энди сираям ишим йўқ, – дейди қай-
нона. – Мен онаман, покиза рўзғор юрит-
син, эртанги ҳаётида қийналмасин деб 
 чучварани хом санабман. Мен ҳаётимдаги 
барча сабоқларни қайнонамдан олгандим. 
Аммо ҳозирги ёшлар насиҳатни ҳақорат си-
фатида қабул қилади. Бир оғиз гапириб бўл-
майди. Аччиғи бурнининг устида. Бургага 
аччиқ қилиб нафақат кўрпага, керак бўлса 
хонумонингга ҳам ўт қўядиганлари бор улар 
орасида.

Афтидан ҳисоботларда тинч-тотув дея акс 
эттирилаётган оила ичига кириб боришнинг 
эвини қилолмаяпмиз чамаси. Кўпгина маҳал-
лалардаги қўйди-чиқдининг ҳолати пайпоқ 
алмаштиришдек бир гап бўлиб қолди. Ҳаёт 

борки, тушунмовчилик бўлиб туради. Рўзғор 
борки, бекаму кўст эмас. Аммо боболаримиз, 
момоларимиз ана шу қийинчиликни енгиб 
ўта олган. Оғир паллаларда эса қишлоқнинг 
нуронийлари ўртага тушган.

Қишлоғимизда Синдор тоға исмли зи-
ёли мўйсафид бўларди. Бутун қишлоқ тоға, 
деб чақирарди. Ана шу инсоннинг сўзи ҳеч 
қачон синдирилмаган. Асов отдек гижин-
глаган келинларни ҳам ҳалимдек мулойим 
торттира оладиган хислат бор эди унда. 
Тўғри, урмаган, сўкмаган. Ҳаётий фалса-
фалари, ибратли ҳикоятлари билан руҳий 
таъсир ўтказарди. Қанча оилалар мўътабар 
оқсоқол аралашуви билан сақлаб қолин-
ганига гувоҳмиз. Рўбарў келиб қолганда 
ҳатто биз болалар ҳам ҳушёр тортиб қо-
лардик. Адашмасам, ҳар бир қишлоқнинг 
Синдор тоғага ўхшаган ўз виждонлари 
бўларди. Гарчи уларга оқсоқоллик мақо-
мини ҳеч ким бермаган, ойлик ҳам тўлан-
маган бўлса ҳам. Аммо виждон амри би-
лан яшаб ўтганлари озми орамизда! Бугун 
эса оқсоқолга давлат томонидан рутба бе-
рилди. Ойлик ҳам, ёрдамчилар ҳам сероб. 
Аммо баъзи раислар маҳалла дардидан, 
хонадон ташвишларидан йироқлигича қо-
либ   кетяпти. Ана шундай чоғларда беих-
тиёр «қайдасиз, Синдор тоға» дея чақир-
гинг келади.

Самарқандда бўлган мудҳиш ҳодиса 
юзасидан суриштирув, тергов олиб бори-
лаётир. Афсус, ҳеч бир амалимиз жаннат 
ҳурларига айланган гўдакларни энди қай-
тара олмайди... 

Огоҳ бўлайлик, азизлар, огоҳ бўлай-
лик!

Нурилла ШАМСИЕВ
«ISHONCH»

СИНдОР тОғА, қАйдАСИз?
ёхуд маҳалланинг виждони


